Orationes et Gratiarum Actiones

Orationes

Ad usum post Collectas Precum Matutinarum vel Vespertinarum, vel separatim.

Orationes pro Mundo

1.  Pro Gaudio in Creatione Dei

Pater coelestis, qui amoenitate mundum implevisti: Aperi oculos nostros ut benignam actionem tuam in omnibus operibus tuis conspiciamus; et, gaudentes tota creatione tua, tibi cum laetitia servire discamus; propter illum per quem omnia facta sunt, Filium tuum Iesum Christum Dominum nostrum. Amen.

2.  Pro Omnibus Hominibus Cuiuscunque Conditionis

Deus, humani generis Creator et Conservator, supplices te rogamus pro omnibus hominibus cuiuscunque conditionis, ut iis vias tuas, et omnibus gentibus salutare tuum, ostendere digneris. Et praecipue pro bono statu Ecclesiae Catholicae; quam bono Spiritu tuo, quaesumus, ita dirigas et gubernes, ut omnes qui se Christianos profitentur, in viam veritatis ducti, in unitate spiritus, in vinculo pacis, et in iustitia vitae fidem teneant. Postremo paternae bonitati tuae omnes illos commendamus qui quovis modo, in mente, corpore, aut rebus, anguntur aut laborant; [eos praesertim pro quibus orationes nostrae poscuntur,] ut eos, prout variae eorum requirunt necessitates, consolari et relevare digneris, et fortitudinem in patiendo, et felicem e pressuris exitum concedens. Quid propter Iesum Christum te rogamus. Amen.

3.  Pro Humano Genere

Deus qui nos in imagine tua fecisti et per Iesum Christum Filium tuum redemisti; totum genus humanum misericorditer respice; superbiam odiumque cordibus nostris aufer; muros nos disiungentes demoli; vinculis caritatis nos coniunge; et in media luctatione nostra perturbationeque agens, proposita tua in mundo perfice; ut in bono tempore tuo omnes gentes nationesque circum thronum caelestem tuum concordes tibi serviant; per Iesum Christum Dominum nostrum. Amen.

4.  Pro Pace

Vide etiam collectam # 18 de Occasionibus Diversis

Sempiterne Deus, in cuius regno perfecto nullus gladius destringitur nisi iustitiae, nullae vires cognitae sunt nisi caritatis; sic Spiritum tuum valde diffunde ut omnes gentes sub vexillo Principis Pacis coniungantur sicut filii unius Patris; cui sit regnum et gloria, nunc et in saecula. Amen.

5.  Pro Pace inter Gentes

Omnipotens Deus, Pater noster caelestis, gentes totius orbis terrarum in viam iustitiae veritatisque inducere dignare, et in eis illam pacem quae fructus iustitiae est confirmare, ut regnum fiant Domini nostri Salvatorisque Iesu Christi. Amen.

6.  Pro Inimicis nostris

Deus Pater omnium, cuius Filius nos praecepit ut inimicos nostros diligamus, eos nosque ab invidiosa opinione ad veritatem adducere; odio, crudelitate, ultioneque eos nosque liberare; et in bono tempore tuo nos omnes reconciliatos coram te dignos astare habere dignare; per Iesum Christum Dominum nostrum. Amen.

Orationes pro Ecclesia

7.  Pro Ecclesia
Clementissime Pater, oramus pro Ecclesia sancta catholica tua. Eam omni veritate implere dignare, in omni veritate cum omni pace. Ubi corrupta est, ibi eam purifica; ubi errans, ibi eam dirige; ubi quoquomodo deformata, ibi eam reforma. Ubi recta est, ibi eam confirma; ubi inops, ibi ei provide; ubi divisa, ibi eam reconcilia; per Iesum Christum Filium tuum Salvatorem nostrum. Amen.

8.  Pro Missione Ecclesiae

Vide etiam orationes pro missione Ecclesiae in paginis 58, 100, et 101 [Libri Precum Publicarum] et collectam # 16 de Occasionibus Diversis.

Deus aeterne, qui vis ut omnes ad te per Iesum Christum Filium tuum adveniant, testimonium illi nostrum inspira, ut omnes virtutem veniae eius et spem resurrectionis cognoscant; qui tecum vivit et regnat in unitate Spiritus Sancti Deus, per omnia saecula saeculorum. Amen.

9.  Pro Clero et Populo

Omnipotens sempiterne Deus, qui facis mirabilia magna solus, praetende super famulos tuos Pontifices et Ministros, et super cunctas congregationes illis commissas, Spiritum gratiae salutaris, et ut in veritate tibi complaceant, perpetuum eis rorem tuae benedictionis infunde, per Advocatum et Mediatorem nostrum Iesum Christum. Amen.

10.  Pro Dioecese

Deus, qui nos huius Dioecesis ad communionem fidei amplam gratia tua convocasti, benedic N. Episcopum nostrum (vel NN. Episcopos nostros), totum clerum, et omnes laicos nostros. Nobis praesta ut verbum tuum vere praedicetur vereque audiatur, et sacramenta tua fideliter ministrentur fideliterque accipiantur. Per Spiritum tuum ad exemplum Filii tui vitas nostras accommoda et concede ut virtutem caritatis ad omnes in quibus inhabitamus manifestemus; per Iesum Christum Dominum nostrum. Amen.

11.  Pro Parochia

Omnipotens sempiterne Deus, rector omnium in caelo et in terra, suscipe orationes nostras pro hac familia parochiali. Confirma fideles, excita negligentes, et penitentes reconcilia. Da nobis omnia de vita communi necessaria, et concede nobis in sancta Ecclesia tua cor unum et animum unum; per Iesum Christum Dominum nostrum. Amen.

12.  Pro Conventu vel Congressione Ecclesiastico

Vide etiam collectam # 13 de Occasionibus Diversis

Omnipotens sempiterne Deus, fons omnis sapientiae scientiaeque, adesto eis qui pro renovatione missioneque Ecclesiae tuae deliberant. Doce nos in omnibus imprimis honorem tuum gloriamque tuam quaerere. Duc nos ad iustitiam percipiendum, et concede nobis virtutem ad illam persequendum et gratiam ad illam perficiendum; per Iesum Christum Dominum nostrum. Amen.

13.  Pro Electione Episcopi vel alii Ministri

Omnipotens Deus, omnis doni perfecti dator, clementer respice Ecclesiam tuam, et sic dirige mentes eorum qui episcopum pro hoc Dioecese (vel rectorem pro hac parochia) eligent, ut pastorem fidelem accipiamus qui populum tuum curabit ad consummationem nostram in opus ministeriorum nostrorum; per Iesum Christum Dominum nostrum. Amen.

14.  Pro Unitate Ecclesiae

O Deus, Pater Domini nostri Iesu Christi, qui unicus est Salvator noster, pacisque Princeps; eam nobis gratiam largiri digneris, ut serio cogitemus, quantis in periculis, ob misera nostra dissidia, versemur. Odia omnia et animi offensiones a nobis procul amove, et quidquid aliud obstare possit, quominus in pia unitate et concordia consentiamus; ut, quomodo unum duntaxat Corpus est, unusque Spiritus, et una nostrae vocationis spes, unus item Dominus, una Fides, unus Baptismus, unusque noster omnium Deus et Pater; ita nos posthac omnes, unanimi et concordes, unoquoque veritatis, pacis, fidei, caritatisque sancto vinculo connexi, vivamus; unaque mente et una voce te glorificemus; per Iesum Christum, Dominum nostrum. Amen.

15.  Pro Baptizandis vel eis Testamentum Baptismale renovaturis

Deus, qui discipulos tuos ad adventum Spiritus praeparasti per doctrinam Filii tui Iesu Christi, corda mentesque famulorum tuorum parare dignare ad benedictionem accipiendam Spiritus sancti, ut virtute praesentiae eiusdem impleantur; per Iesum Christum Dominum nostrum. Amen.

16.  Pro Ordinibus Religiosis et Vocationibus

Domine Iesu Christe, qui propter nos egenus factus es ut nos inopia tua divites fiamus, regere et sanctificare dignare, quaesumus, illos quos sub votis paupertatis, castitatis odedientiaeque ad te sequendum vocas, ut per orationes eorum ministeriumque Ecclesiam tuam ditent, et per vitam eorum liturgiamque nomen tuum glorificent; qui vivis et regnas cum Deo Patre in unitate Spiritus Sancti, Deus, per omnia saecula saeculorum. Amen.

17.  Pro Musicis Ecclesiasticis et Artificibus

Deus, quem adorare in caelo sanctis et angelis placet, semper adesto famulis tuis qui per artem musicamque perficere laudes a populo tuo in terra oblatas quaerunt, et concede eis ut formam tuam etiamnunc conspiciant, et eos fac dignos ut denique eam patefactam semper contemplentur; per Iesum Christum Dominum nostrum. Amen.

Orationes pro Vita Patria

18.  Pro Patria

Vide etiam collectam # 17 de Occasionibus Diversis.

Omnipotens Deus, qui hanc terram pro hereditate nobis donasti, supplices te rogamus ut semper nosipsos praebeamus populum memorem favoris tuae et secundum voluntatem tuam agere delectemur. Benedic terram nostram cum industria honesta, doctrina vera, et moribus castis. Libera nos a violentia, discordia et perturbatione; a superbia arrogantiaque et ab omni usu pravo. Libertates nostras conserva, et in unam plebem consociatam coniunge multitudines ex gentibus multis linguisque huc congregatas. Spiritu sapientiae imple eos quibus in nomine tuo auctoritatem administrationis commisimus ut iustitiam domesticam pacemque habeamus, et per obedientiam legi tuae laudem tuam in nationibus orbis terrarum annuntiemus. In tempore prosperitatis gratibus imple corda nostra, et die tribulationis patere ne fiducia nostra in te deficiat; quae omnia petimus per Iesum Christum Dominum nostrum. Amen.

19.  Pro Praesidente Civitatum Foederatorum Americae et omnibus Magistratis

Domine Dominus noster, cuius gloria est in universa terra, hanc nationem ad tuam curam clementem commendamus ut sub providentia tua securi in pace maneamus. Concede Praesidenti Civitatum Foederatorum Americae, Gubernatori huius civitatis (vel reipublicae), et omnibus magistratibus, sapientiam virtutemque ut cognoscant voluntatem tuam et secundum eam agant. Dilectione veritatis iustitiaeque imple eos, et fac eos memores vocationis suae ad semper serviendum huic populo in timore tui; per Iesum Christum Dominum nostrum, qui tecum vivit et regnat in unitate Spiritus Sancti, Deus, per omnia saecula saeculorum. Amen.

20.  Pro Congressu vel Legum Latoribus Civitatis

Deus fons sapientiae, cuius voluntas bona clemensque est atque lex est veritas, sic dirige benedicque, quaesumus, Senatores et Legatos in Congressu (vel in congressu huius civitatis vel in congressu huius reipublicae) congregatos ut tales leges statuant quales tibi placeant ad gloriam tui nominis et ad bonum huius populi; per Iesum Christum Dominum nostrum. Amen.

21.  Pro Iudiciis

Omnipotens Deus qui in throno iustitiam iudicans sedes: supplices te rogamus ut iudicia iudicesque in universa hac terra benedicere digneris; et concede eis Spiritum sapientiae intellectusque ut veritatem discernant et legem severe ministrent in timore tui solius; per illum qui venturus est Iudex noster, Filium tuum Iesum Christum Dominum nostrum. Amen.

22.  Pro Administratione Valida

Responsiones licet omitti.

Domine Dominus noster, benedicere digneris ductores patriae nostrae, ut nos populus concors simus et nationibus aliis orbis terrarum benedictio.

Hanc nationem, Domine, sub tuo praesidio conserva.

Praesidenti et consiliariis eius, Gubernatoribus Civitatum, Praefectis urbium, et omnibus magistratibus, concede sapientiam gratiamque ad exercendum officia eorum.

Famulis tuis da gratiam, Domine.

Senatoribus et Legatis, et omnibus legum latoribus in Civitatibus et Urbibus, da fortitudinem, sapientiam, prudentiamque ad providendum necessariis cunctae plebi nostrae, et ad solvendum debita nostra in societate nationum.

Famulis tuis da gratiam, Domine.

Iudicibus et magistratibus iudiciorum da intellectum probitatemque, ut iura humana serventur et iustitia recte ministretur.

Famulis tuis da gratiam, Domine.

Postremo, doce populum nostrum virtuti tuae fidere et officia ad cives consociatos accipere, ut ductores fidos eligant et sapienter decernant pro bono publico societatis nostrae.

Quia tuum, Domine, est regnum, et tu es super omnes principes. Amen.

23.  Pro Administratione Regionis

Omnipotens Deus, Pater noster caelestis, in eos qui serviunt in hac civitate (vel republica vel urbe vel regione) spiritum sapientiae, caritatis, iustitiaeque mittere dignare ut in officiis suis constanter fideliterque in bonum omnium consulant; per Iesum Christum Dominum nostrum. Amen.

24.  Pro Electione

Omnipotens Deus, cui rationem reddemus omnium auctoritatum nostrarum privilegiarumque: dirige populum Civitatum Foederatorum (vel huius civitatis) in eligendis magistratibus et legatis ut, per fidelem administrationem et leges sapientes, iura omnium serventur et patriae nostrae facultas fiat ad proposita tua perficienda; per Iseum Christum Dominum nostrum. Amen.

25.  Pro Militibus Patriae nostrae

Omnipotens Deus, curae clementi tuae tutelaeque omnes milites nostros hic et per totam orbem terrarum diffusos commendamus. Gratia caelesti tua eos defende in dies; in tribulationibus eorum tentationibusque robora; concede ut occurrant cum virtute periculis quae eos circumdant, et concede ut ubique constantem praesentiam tuam cognoscant; per Iesum Christum Dominum nostrum. Amen.

26.  Pro Patientibus propter Conscientiam

Deus Pater noster, cuius Filius ignominiam mortemque patiens inimicos suos condonavit: Confirma illos patientes propter conscientiam; cum accusati sint, libera eos ab odiose loquendo; cum repudiati sint, libera eos ab amaro animo; cum incarcerati sint, libera eos a desperando; et nobis famulis tuis, da gratiam ad testimonium eorum verendum et veritatem discernendum, ut societas nostra mundetur et corroboretur; quod petimus propter Iesum Christum, Iudicem nostrum clementem et iustum. Amen.

Orationes pro Societate

27.  Pro Iustitia Publica
Vide etiam collectam # 21 de Occasionibus Diversis

Concede, Deus, ut Spiritus tuus sanctus et vivificans omne cor humanum sic dirigat [praecipue corda populi huius nationis] ut claustra nos disiungentia frientur, suspiciones diffugiant, et odia desinant; ut nostris divisionibus sanatis in iustitia paceque vivamus; per Iesum Christum Dominum nostrum. Amen.

28.  In Tempore Contentionis

Deus, qui in vita communi nos coniunxisti, adiuva nos cum contendimus pro iustitia veritateque, ut invicem adversentur sine odio et amaro animo, et cum indulgentia honoreque invicem agamus; per Iesum Christum Dominum nostrum. Amen.

29.  Pro Agricultura

Vide etiam collectam # 19 de Occasionibus Diversis.

Omnipotens Deus, tibi gratias agimus quoniam terram fecisti fertilem ut necessaria pro vita ferat: Benedic operantes in agribus; da nobis tempestas opportunas; et concede ut laetentes in largitate tua omnes frugum participes simus; per Iesum Christum Dominum nostrum. Amen.

Vide etiam collectas pro Industriis et Laboribus # 19, 24, et 25 de Occasionibus Diversis.

30.  Pro Laboris Privatis

Pater caelestis, respice illos qui laboris privati egestatem anxietatemque patiuntur. Sic dirige populum huius terrae ad usum divitiarum publicarum atque propriarum ut omnis opus aptum habeat, quod vitam suam ornet, et pro labore suo remunerationem iustam accipiat; per Iesum Christum Dominum nostrum. Amen.

31.  Pro Scholis et Collegiis

Sempiterne Deus, omnes scholas, collegia, et universitates benedic [praecipue __________ ], ut seminaria sint doctrinae verae, inventionis novae, studiique sapientiae, et concede docentibus discentibusque ut te inveniant fontem omnis veritatis; per Iesum Christum Dominum nostrum. Amen.

Vide etiam collectam pro educatione # 23 de Occasionibus Diversis.

32.  Pro Bono Usu Temporum Otii

Deus, in cursu huius vitae occupatae da nobis renovationis pacisque tempora; quae gratia tua sic adhibeamus tempora otii ad corpora reaedificanda et mentes renovandas ut animae nostrae bonitatem creatorum tuorum cognoscant; per Iesum Christum Dominum nostrum. Amen.

33.  Pro Urbibus

Pater caelestis, in cuius verbo concessisti nobis ut illam urbem sanctam ad quam gentes mundi gloriam suam adferunt videamus: respice visitaque, quaesumus, urbes totius orbis terrarum. Renova vincula respectus mutui formantia vitam publicam nostram. Mitte nobis ductores probos peritosque. Potestatem da nobis ad amovendum paupertatem, invidiosum praeiudicium, et oppressionem, ut pax cum iustitia vincat, et iustitia cum bono ordine, et homines ex nationibus diversis talenta diversa habentes invicem inveniant completionem naturae humanae suae; per Iesum Christum Dominum  nostrum. Amen.

34.  Pro Oppidis et Regionibus Rusticis

Domine Christe, qui in nobis venisti regum Dei annuntians in vicis, oppidis et solitariis locis: Praesta ut praesentia tua potestasque in tota hac terra cognoscantur. Miserere nostri qui in regionibus rusticis [praecipue __________ ] laboramus et concede ut omnes incolae patriae nostrae tibi gratias agant pro cibo potuque et omnibus necessariis corporeis, et illos ea proferentes reverentur, et terram aquamque ex quo haec bona veniunt honorent. Quae omnia petimus in sancto nomine tuo. Amen.

35.  Pro Pauperibus et Neglectis

Omnipotens clementissime Deus, respice omnes pauperes et neglectos quorum facile est nobis oblivisci: tecto carentes egentesque, seniores aegrosque et omnes curatorum privatos. Adiuva nos ad sanadum illos corpore menteque saucios et ad mutandum dolorem eorum in laetitiam. Concede hoc, Pater, pro caritate Filii tui, qui propter nos egenus factus est, Iesu Christi Domini nostri. Amen.

36.  Pro Oppressis

Misericorditer respice, Pater caelestis, illos in hac terra qui cum iniustitia, terrore, morbo, morteque sicut comitibus constantibus vivunt. Miserere nostri. Adiuva nos ut crudelitatem nostram his proximis nostris inflictam tollamus. Confirma eos qui se dedunt ad constituendum omnibus aequum praesidium legum et opportunitates aequas. Et concede ut nos omnes parte iusta divitiarum huius terrae fruamur; per Iesum Christum Dominum nostrum. Amen.

37.  Pro Carceribus

Domine Iesu, qui pro nobis sicut sceleratus condemnatus es, visita carceres nostros misericordia tua iudicioque. Recordare omnes incarceratos, et adfer nocentes secundum voluntatem tuam ad paenitentiam et emendationem vitae, et da eis spem pro futuris. Si quis iniuste incarceratus est, libera eum; condona nos et doce nos ut nostram ministrationem iustitiae corrigamus. Recordare operantes in carceribus; eos serva humanos misericordesque; et libera eos ab atrocitate duritateque. Et quoniam quod pro incarceratis facimus, idem facimus, Domine, pro te, moderare nos ut sortem eorum meliorem faciamus. Quae omnia rogamus pro misericordia tua. Amen.

38.  Pro Usu Iusto Donorum Dei

Omnipotens Deus, cuius manus caritatis omnes possessiones nostras nobis donavit: da nobis gratiam ut de substantia nostra te honoremus et, memores rationis quam ultimo die reddemus, largitatis tuae fideles procuratores nos praebeamus; per Iesum Christum Dominum nostrum. Amen.

39.  Pro Eis qui Opinionem Publicam Afficiunt

Omnipotens Deus, qui in omni saeculo veritatem tuam per multas voces annuntias; dirige, quaesumus, in nostro tempore, eos loquentes ubi multi audiunt et scribentes quod multi legunt; ut facere adiuvent huius plebis cor sapiens, mentem sanam, et voluntatem iustam; ad honorem Iesu Christi Domini nostri. Amen.

Vide collectam pro ministerio publico # 22 de Occasionibus Diversis.

Orationes Pro Ordine Naturali

40.  Pro Scientia Creatorum Dei

Omnipotens sempiterne Deus, qui universum mundum in ordine mirabili fecisti, atomos, planetas, orbes lacteos, et multiplices naturas creatorum viventium: Concede ut cum mysteria tui operis creati perscrutemur, te verius cognoscamus, et officium nostrum in tuis propositis aeternis perficiamus; in nomine Iesu Christi Domini nostri. Amen.

41.  Pro Conservatione Copiarum Naturalium Terrae

Vide etiam collectam # 19 de Occasionibus Diversis.

Omnipotens Deus, qui tam nobis imperium super terrestria donasti, quam nos cooperantes fecisti in creatione tua: Da nobis sapientiam reverentiamque ad sic adhibendum naturales copias terrae, ut nemo per abusum nostrum patiatur, et generationes futurae te pro largitate tua semper laudent; per Iesum Christum Dominum nostrum. Amen.

42. Pro Messibus Terrarum Aquarumque

Clementissime Pater, qui aperis manum tuam et imples omne animal benedictione: benedic terras et aquas, et messes mundi multiplica; emitte Spiritum tuum, ut faciem terrae renovet; misericordiam tuam manifesta, ut terra nostra gignat germen suum; et libera nos ab avaro usu donorum tuorum, ut homines tibi gratias ubique agant; per Christum Dominum nostrum. Amen.

43.  Pro Pluvia Petenda

Deus Pater coelestis, qui per Filium tuum unigenitum promisisti universis tuum regnum et eius iustitiam quaerentibus omnia huic vitae necessaria: Da nobis quaesumus in hac nostra necessitate pluviam et imbres tempestivos, ut terrae fructus, ad corporis nostri consolationem, tui nominis honorem, recipere possimus; per Iesum Christum Dominum nostrum. Amen.

44.  Pro Posteritate Humani Generis

Deus Pater caelestis, qui nos benedixisti et nobis imperium super universa terra donasti: reverentiam de vitae mysterio nostram auge; dona nobis cognitionem novam de propositis pro genere humano tuis, et sapientiam novam fortitudinemque ut posteritati eius ex voluntate tua consulamus; per Iesum Christum Dominum nostrum. Amen.

Orationes Pro Vita Domestica et Privata

45.  Pro Familiis

Omnipotens Deus, Pater noster caelestis, qui solitarios in familias ponis: tibi semper benevolenti domicilia plebis tuae commendamus. Eradica ex eis, quaesumus, omnem amaritudinem, cupiditatem inanis gloriae, et superbiam vitae. Imple eos fide, virtute, scientia, abstinentia, patientia et pietate. In amore constanti liga eos qui sancto matrimonio carnis una facti sunt. Converte cor patrum ad filios, et cor filorum ad patres; et in nobis omnibus sic incita caritatem ardentem, ut semper invicem diligamus; per Iesum Christum Dominum nostrum. Amen.

Oratio pro parentibus in pagina 444 [Libri Precum Publicarum] datur.

46.  Pro Curanda Prole

Omnipotens Deus, Pater caelestis, qui nos laetitia curaque prolis benedixisti: Da nobis virtutem serenam et patientem sapientiam filios filiasque educantibus, ut eos diligere quaecumque sunt iusta, vera, et bonae famae doceamus, sequentes exemplum Iesu Christi Domini nostri. Amen.

47. Pro Iuvenibus

Deus Pater noster, qui filios suos filiasque vides in mundo instabili perturbantique adolescentes: Manifesta illis ut viae tuae magis vivificent quam viae saeculi, et te sequi melius sit quam lucrum turpe. Eos adiuva ut defectum habeant, non mensuram dignitatis, sed occasionem novae inceptionis. Robora eos ut fidem in te teneant, et creatione continuo laetentur; per Iesum Christum Dominum nostrum. Amen.

48.  Pro Solitariis

Omnipotens Deus, cuius Filius non habuit ubi caput reclinet: Concede ut singularii in solitudine sua non desolati sint, sed vestigia eius sequentes, in dilectione tui proximorumque consummationem vitae inveniant; per Iesum Christum Dominum nostrum. Amen.

49.  Pro Senioribus

Deus Pater noster, misericorditer respice omnes quibus multi anni infirmitatem, afflictionem vel solitudinem afferunt. Concede eis domos dignitatis pacisque; da eis adiutores misericordes, et voluntatem auxilii accipiendi; et, si eis vis deficiat, fidem eorum et fiduciam caritatis tuae augere digneris; quae petimus in nomine Iesu Christi Domini nostri. Amen.

50. Die Natali

Deus, in cuius manu sunt tempora nostra: Clementer respice, quaesumus, N. famulum tuum (vel famulam tuam) annum novum incipientem. Concede ei ut in sapientia gratiaque crescat, et omnibus diebus vitae fiduciam eius confirma in bonitate tua; per Iesum Christum Dominum nostrum. Amen.

51. Die Natali

Custodi, Domine, filium tuum (vel filiam tuam) annis transeuntibus; quem (vel quam) benedic dirigeque quocumque eat; quem (vel quam) stantem confirma; quem (vel quam) animum dimittentem vel lugentem consolare; quem (vel quam) si cadat subleva; cuius in corde pax tua quae superat omnem intellectum maneat omnibus diebus vitae; per Iesum Christum Dominum nostrum. Amen.

52.  Pro Absentibus

Deus, cuius cura paterna ad fines orbis terrarum extendit: Supplices te rogamus ut respicias eos nunc absentes a nobis quos diligimus, et benedicas. Defende eos ab omni periculo animae corporisque, et concede ut nos cum eis, tibi appropinquentes, invicem coniungamur per caritatem tuam in communione Spiritus Sancti, et in societate sanctorum tuorum; per Iesum Christum Dominum nostrum. Amen.

53.  Pro Viatoribus

Deus, Pater noster caelestis, cuius gloria totum mundum implet, et cuius praesentiam ubique invenimus: Servare digneris eos iter facientes [praecipue __________ ]; eos circumda misericordi cura tua; eos defende ab omni periculo; et eos adfer ad itineris finem tutos; per Iesum Christum Dominum nostrum. Amen.

54.  Pro Dilectis

Omnipotens Deus, omnes quos diligimus curae tuae indeficienti caritatique commendamus, in vita hac et venturi saeculi, cognoscentes te meliora pro illis facere quam velle vel orare possimus; per Iesum Christum Dominum nostrum. Amen.

55.  Pro Afflicto vel Maerente

Misericors Pater, qui in sancto Verbo tuo nos docuisti ut non humilies ex corde tuo et abiicias filios hominis: respice cum misericordia tua dolores famuli tui (vel famulae tuae) pro quo (vel qua) oramus. In misericordia, Domine, recordare eum (vel eam), animam eius patientia nutri, eum (vel eam) cognitione bonitatis tuae consolare, converta vultum tuum ad eum (vel eam), et dona ei pacem; per Iesum Christum Dominum nostrum. Amen.

Orationes pro aegris in paginis 458-461 [Libri Precum Publicarum] dantur. Vide etiam collectam # 20 de Occasionibus Diversis.

56.  Pro Addictis

Benedicte Domine, qui omnibus tibi appropinquantibus ministrasti: Misericorditer respice omnes qui addicti valetudinem libertatemque perdiderunt. Renova in eis fiduciam in misericordia tua indeficienti; dispelle timores eos circumdantes; confirma eos in opere recreationis, et illis eos curantibus, dona patientiam et caritatem constantem. Amen.

57.  Pro Moderatione

Actiones nostras, quaesumus, Domine, aspirando praeveni, et adiuvando prosequere, ut cuncta nostra operatio a te semper incipiat, et per te coepta finiatur; per Iesum Christum Dominum nostrum. Amen.

58.  Pro Moderatione

Deus, per quem mansueti in iudicio diriguntur et rectis exortum est in tenebris lumen: Concede nobis mediis in dubiis incertisque gratiam ut rogemus quae nos facere vis, et spiritus sapientiae ab omnibus optionibus falsis liberet, et in lumine tuo lumen videamus, et in via recta tua non offendamus; per Iesum Christum Dominum nostrum. Amen.

59.  Pro Spe Serena

Deus pacis, qui nos docuisti ut si revertamur et quiescamus salvi simus, in silentio et in spe sit fortitudo nostra: Virtute spiritus tui nos eleva, quaesumus, in praesentiam tuam, ubi vacemus et videamus quoniam tu es Deus; per Iesum Christum Dominum nostrum. Amen.

60.  Pro Praesidio

Adesto supplicationibus nostris, misericors Deus, et viam famulorum tuorum in salutis tuae prosperitate dispone, ut inter omnes huius vitae varietates et casus tuo semper protegamur auxilio; per Iesum Christum Dominum nostrum. Amen.

61.  Oratio Sui Consecrandi

Omnipotens sempiterne Deus, sic trahe corda nostra ad te, sic dirige mentes nostras, sic imple cogitationes nostras, sic modera voluntates nostras, ut, absolute tibi dedicati, nos tui in toto simus; deinde nobis uti digneris, quaesumus, secundum voluntatem tuam, semper ad gloriam tuam salutemque plebis tuae; per Iesum Christum Dominum nostrum et Salvatorem. Amen.

62.  Oratio Sancto Francisco attributa

Fac nos, Domine, instrumenta pacis tuae. Ubi odium, ibi caritatem seramus; ubi iniuria, ibi veniam; ubi dissensio, ibi concordiam; ubi dubium, ibi fidem; ubi desperatio, ibi spem; ubi tenebrae, ibi lucem; ubi tristitia, ibi laetitiam. Concede nobis ut non tantum consolationem quaeramus quam adhibeamus; non tantum comprehendi quaeramus quam comprehendamus; non tantum diligi quaeramus quam diligamus. Quoniam in donando accipiamus; in condonando condonamur; et in moriendo nascimur ad vitam aeternam. Amen.

Aliae Orationes

Orationes pro Feria sexta, Sabbato, et Dominica, et pro matutino vespertinoque, in paginis 56, 69, 98, et 123 dantur.

63.  Vespertino Tempore

Domine, nos sustinere digneris tota die, dum tenebrae extendantur, et advesperascat, et tumultus tranquilletur, et febris vitae finiatur, et opus nostrum perficiatur. Tunc in misericordia tua, concede nobis hospitium tutum, et requiem sanctam et pacem ad finem. Amen.

64.  Ante Liturgiam

Omnipotens Deus, qui super omnes sic volentes effundis spiritum gratiae et supplicationis: Libera nos tibi appropinquantes a frigido corde et mente erranti, ut cogitationibus constantibus et animis excitatis te adoremus in spiritu et veritate; per Iesum Christum Dominum nostrum. Amen.

65.  Pro Respondendo Orationi

Omnipotens Deus, qui promisisti te auditurum preces eorum, qui in nomine Filii tui postulant: aures tuas clementer precibus nostris accomoda, et praesta, ut quae fideliter a te petimus, efficaciter consequamur. Per Dominum nostrum Jesum Christum. Amen.

66.  Ante Communionem Accipiendam

Vide etiam Orationem Accessionis Humilis in pagina 337 [Libri Precum Publicarum]

Adesto, adesto, O Iesu, Pontifex Maxime noster, sicut discipulis tuis adfuisti, ut te in fractione panis agnoscamus; qui vivis et regnas cum Deo Patre, in unitate Spiritus Sancti, Deus, per omnia saecula saeculorum. Amen.

67.  Post Communionem Accipiendam

Domine Iesu Christe, qui nobis sub Sacramento mirabili passionis tuae memoriam reliquisti: Tribue, quaesumus, ita nos Corporis et Sanguinis tui sacra mysteria venerari, ut redemptionis tuae fructum in nobis iugiter sentiamus; qui vivis et regnas, cum Deo Patre in unitate Spiritus Sancti, Deus, per omnia saecula saeculorum. Amen.
68.  Post Liturgiam

Largire quaesumus, omnipotens Deus, ut tua sacrosancta verba, quae externis auribus hodie percepimus, ita cordibus nostris per tuam gratiam intus inserantur, ut fructum bonae vitae semper in nobis proferant, ad laudem et gloriam tui Nominis; per Iesum Christum Dominum nostrum. Amen.

69.  In Dominica

Deus Rex noster, qui primo die hebdomadis per resurrectionem Filii tui Iesu Christi peccatum vicisti, mortem fugasti, et nobis spem vitae sempiternae dedisti: Redime per hanc victoriam omnes dies nostros, dimitte peccata nostra, deporta timores nostros, fac ut te laudare et voluntatem tuam facere audeamus; et robora nos ut consummationem regni tui ultimo die magno attendamus; per eundem Iesum Christum Dominum nostrum. Amen.

70.  Benedictio super cibum

Pater noster, da nobis corda grata pro omnibus beneficiis tuis, et fac nos memores aliorum necessitatumque eorum; per Iesum Christum Dominum nostrum. Amen.

vel

Benedic, Domine, haec tua dona ad usum nostrum, et nos ad ministerium tuum; pro Christo. Amen.

vel

Benedictus es, Domine Deus, Rex universi, quia nobis cibum donas ut vitas nostras sustineat et corda nostra laeta faciat; per Iesum Christum Dominum nostrum. Amen.

vel

Propter haec et omnia beneficia eius, sit nomen sanctum Dei benedictum et laudatum; per Iesum Christum Dominum nostrum. Amen.

Gratiarum Actiones

Gratiarum Actiones Generales

1.  Gratiarum Actio Generalis

Accipe, Domine, gratias laudesque pro omnibus quae pro nobis egisti; pro splendore omnium creatorum, pro forma huius mundi, pro mirabilibus vitae et mysterio caritatis;

Pro benedictione familiarum nostrarum amicorumque, et pro cura misericordi nos undique circumvenienti;

Pro eo quod opera nobis delegas quae labores optimos nostros requirunt, et nos adducas ad exsecutiones quae nobis satisfaciunt et nos delectant;

Pro ipsis frustrationibus et defectionibus quae ita nos adducant ut fiduciam nostram in te solo confiteamur;

Maxime pro Filio tuo Iesu Christo; pro veritate verbi eius et exemplo vitae eius; pro obedientia constanti eius, per quam tentationem vicit; pro morte eius per quam mortem vicit; et pro resurrectione eius, qua ad vitam regni tui surrecti sumus.

Concede nobis donum Spiritus tui, ut Christum cognoscamus et annuntiamus; per quem semper et ubique in omnibus tibi gratias agamus. Amen.

2. Litania Gratiarum Actionis

Ad usum licitum Die Gratiarum Actionis pro Orationibus Populi ad Eucharistiam, vel tempore quolibet post Collectas Matutinarum Precum vel Vespertinarum Precum, vel separatim.

Gratias agamus Deo Patri nostro pro omnibus donis eius nobis tam libenter datis:

Pro forma mirabilibusque creatorum tuorum in terra et mari et caelo,

Gratias agimus tibi, Domine.

Pro omnibus benignis in vitis virorum mulierumque, imaginem Christi manifestantium,

Gratias agimus tibi, Domine.

Pro cibo quotidiano et potu, domibus et familiis nostris, et amicis,

Gratias agimus tibi, Domine.

Pro mentibus ad cogitandum, cordibus ad diligendum, et manibus ad ministrandum,

Gratias agimus tibi, Domine.

Pro salute virtuteque ad operandum, atque otio ad quiescendum et ludendum,

Gratias agimus tibi, Domine.

Pro fortibus et animosis, patientibus in dolore et fidelibus in calamitate,

Gratias agimus tibi, Domine.

Pro omnibus veritatem, libertatem, iustiamque fortiter quaerentibus,

Gratias agimus tibi, Domine.

Pro communione sanctorum, sempiterna et universa,

Gratias agimus tibi, Domine.

Maxime tibi gratias agimus pro gratiis et promissionibus nobis datis in Iesu Christo Domine nostro;

Cui tecum, O Pater, et cum Spiritu Sancto sit laus et gloria per omnia saecula saeculorum. Amen.

3.  Pro Missione Ecclesiae

Omnipotens Deus, qui Filium tuum Iesum Christum misisti ut tibi mundum reconciliet: Laudamus et benedicimus te propter illos a te missos in virtute Spiritus ad Evangelium praedicandum ad omnes gentes. Tibi gratias agimus quoniam in omnibus partibus orbis terrarum societas caritatis per orationes eorum laboresque congregata est, et in omni loco famuli tui nomen tuum invocant; quia tuum est regnum, et potestas, et gloria in saecula. Amen.

4.  Pro Sanctis et Fidelibus Defunctis

Vide etiam orationem, “Deus, Rex sanctorum”, in paginis 489 et 504 [Libri Precum Publicarum].

Domine Deus noster, tibi gratias agimus pro omnibus famulis testibusque in aetatibus prioribus: pro Abraham patre fidelium et pro Sarra uxore eius; pro Moyse legum latore et Aaron sacerdote; pro Maria Iosueque, Debbora Gedeoneque, et Samuhele et Anna matre eius; pro Isaia omnibusque prophetis; pro Maria matre Domini nostri; pro Petro et Paulo omnibusque apostolis; pro Maria et Martha, et Maria Magdalene; pro Stephano protomartyre et omnibus martyribus sanctisque in omni saeculo terraque. In misericordia tua, Domine Deus noster, dona nobis, sicut eis, spem salutis et promissionem vitae sempiternae; per Iesum Christum, primogenitum multorum ex morte, Dominum nostrum. Amen.

Gratiarum Actiones pro Vita Patria

5.  Pro Natione

Omnipotens Deus, omnium bonorum donator: 

Tibi gratias agimus pro maiestate naturali formaque huius terrae, quae nos recreant, etiamsi illas saepe vastamus;

Quare, sana nos.

Tibi gratias agimus pro copiis magnis huius nationis, quae nos ditant, etiamsi illis saepe abutimur;

Quare, condona nos.

Tibi gratias agimus pro viris et mulieribus qui hanc nationem potentem fecerunt, et pro nobis exempla sunt, etiamsi illos illasque saepe non imitamur;

Quare, inspira nos.

Tibi gratias agimus pro face libertatis in hac terra incensa, quae homines ex omni natione attraxit, etiamsi lucem eius saepe occultavimus;

Quare, illumina nos.

Tibi gratias agimus pro fide quam in varietatibus opimis excepimus, quae vitam nostram sustinet, etiamsi identidem infideles fuimus.

Quare, renova nos.

Adiuva nos, Domine, ad perficiendum opus bonum hic inceptum. Confirmare igitur digneris labores nostros ad exterminandum ignorantiam et invidiosum praeiudicium, et abolendum paupertatem et scelera. Mox efficere digneris illum diem in quo populus totus noster, cum multis vocibus in uno choro consociatus, sanctum nomen tuum glorificet. Amen.

6.  Pro Ministerio Heroico

O Iudex gentium, coram te cum cordibus gratis recordamur viros mulieresque patriae nostrae qui in die discriminis pro libertatibus quibus nunc fruimur multum periclitati sunt. Concede ut non requiescamus donec omnes gentes huius terrae participes sint beneficiorum libertatis verae et disciplinas eius libenter accipiant; quae petimus in nomine Iesu Christi Domini nostri. Amen.

Gratiarum Actiones pro Concordia

7.  Pro Diversitate Gentium Morumque

Deus, qui omnes gentes in imagine tua creasti, tibi gratias agimus pro diversitate mirabili gentium et morum in hoc mundo. Locupletare digneris orbibus amicitiae semper patescentibus vitas nostras, et praesentiam tuam in eis dissimillimis nobis manifestare, donec scientia nostra caritatis tuae perficiatur in caritate nostra omnium filiorum tuorum; per Iesum Christum Dominum nostrum. Amen.

Gratiarum Actiones pro Ordine Naturali

8.  Pro Forma Terrae

Tibi gratias agimus, clementissime Deus, pro forma terrae, caeli et maris; pro divitiis montium, camporum, fluminumque; pro cantibus avium et delectatione florum. Te laudamus pro his donis bonis, et oramus ut illa pro posteritate servemus. Concede nobis ut gratiam habentes magis atque magis copiosa creatione tua fruamur, ad honorem gloriamque nominis tui, nunc et in saecula. Amen.

9.  Pro Messe

Clementissime Deus, cuius sapientia eruperunt abyssi et nubes rore concrescunt:  Tibi gratias laudesque ex animo agimus pro reditu sementis et messis, pro germine terrae et collectione fructuum, et pro omnibus aliis benedictionibus providentiae misericordis tuae super hanc nationem populumque collatis. Et concede, quaesumus, ut tantorum beneficiorum memoria mentibus nostris adeo infixa haereat, ut id testatum faciamus vita et moribus, humiliter, sancte, et obsequenter in conspectu tuo ambulando omnibus diebus nostris; per Iesum Christum Dominum nostrum, cui, tecum et cum Spiritu Sancto, sit omnis gloria et honor, per omnia saecula saeculorum. Amen.

Gratiarum Actiones Pro Vita Domestica et Privata

10.  Pro Dono Parvuli vel Parvulae

Vide etiam Gratiarum Actionem pro Parvulo in pagina 439 [Libri Precum Publicarum].

Pater Caelestis, qui Filium tuum in mundum misisti, tibi gratias agimus pro vita huius parvuli (parvulae) N., nostrae curae commissi (commissae). Adiuva nos recordare ut nos omnes filii tui simus, et eum (eam) sic diligere et educare ut occurrat in mensuram illius aetatis plenitudinis in regno aeterno tuo ei destinatae; propter dilectum Filium tuum Iesum Christum Dominum nostrum. Amen.

11.  Pro Refectione

Omnipotens Deus, Pater caelestis, demisse tibi gratias agimus, quia N. famulum tuum (famulam tuam), pro quo (qua) nomen tuum benedicimus laudamusque, a morbo liberare dignatus es. Concede, quaesumus, clementissime Pater, ut, te adiuvante, tum iuxta voluntatem tuam in hac vita praesenti vivat, tum particeps quoque fiat aeternae gloriae in futura; per Iesum Christum Dominum nostrum. Amen.

Gratiarum Actiones pro defunctis in paginis 487-489 et 503-504 [Libri Precum publicarum] dantur.

